
				Gwirwyd y dudalen hon
RHYS,—"Arhoswch funud. Mae gen i eisio siarad gair efo chwi.
Heb ofyn eich caniatad, yr wyf wedi gwneyd ymchwiliad
lled fanwl i amgylchiadau eich diweddar frawd, ac yr wyf
yn cael fod digon ar ol i chi fyw yn gysurus arno, ac i chi
gael byw i fynd yn hen. Fy nghyngor i ydyw,—gellwch
ei wrthod os dewiswch,—gwerthu yr ystoc a'r busnes.
Yr wyf yn meddwl y gwn am gyfaill i mi y byddai yn dda
ganddo gymeryd popeth oddiar eich llaw. Mae allan o'r
cwestiwn i mi aros yma i edrych ar ol y busnes.
wyf yn benderfynol o fynd i'r Coleg. Ac yr wyf yn sicr,
pe gallech ymgynghori â fy hen feistr, y dywedai ef fy
mod yn gwneyd yn fy lle."

MISS HUGHES,—" Yr ydw i wedi siarad yn gas iawn lawer
gwaith wrthat ti, Rhys. Mi wn y gwnei di fadde i mi."

RHYS,—"Gwnaf; 'ran hynny, ddigies i 'rioed wrthoch chi."

MISS HUGHES,—"'Roeddwn i wastad yn dy leicio di, mi
wyddost o'r gore. Pan ddost ti yma gyntaf, roeddet ti yn
wicked iawn, ac Abel mor strict, a mi fyddwn yn wastad
yn cymeryd dy bart di, a mi wn fod gennat ti fwy o sense
na fi. Y ti ŵyr ore, a mi wnaf fel wyt ti yn deyd."

RHYS,—Yr wyf yn sicr mai dyna y peth gore i chi, a mae yn
dda gen i weld eich bod yn cydweld â mi."

MISS HUGHES,—" Bydawn i yn cael rhwfun yn dy le di, fy robio i wnai o, hwyrach, ynte?"

RHYS,—"Wn i ddim yn wir."

MISS HUGHES,—" Oedd ar Abel rwbeth o gyflog i ti?"

RHYS,— "Dim. Yr oeddwn ers mis wedi codi fy nghyflog,
hyd i ddydd Sadwrn diweddaf."

MISS HUGHES,—"Dyma ti, mi wn y cei yn y College bopeth
fyddi di eisio; ond hwyrach na chei di fawr o boced
'myni.' Dyma i ti bum punt, nei di gysept o honyn
nhw. Nos da, Rhys."



(Enter WIL BRYAN, gan fynd ar draws Miss HUGHES, nes syrthio y ganwyll).




WIL BRYAN,—" Ddaru chi ddim dychryn, Miss Hughes, gobeithio? Very sorry, begio'ch pardwn."

MISS HUGHES,—"Mi ddarum ddychryn tipyn, William."

WIL BRYAN,—"Be' ddyliech chi o Rhys am fynd i'r Coleg?"

MISS HUGHES,—"Ie, ynte, William?"—(yna mynd i ddarllen a syrthio i gysgu).

